Коми Республикалы вермасны содтӧд сетны федеральнӧй сьӧмкудйысь субсидияяс фермеръяслы отсалӧм вылӧ

Та йылысь лои тӧдмалӧма Коми Республикаса Юралысь Вячеслав Гайзерлӧн да Россияса видз-му овмӧс министр Николай Фёдоровлӧн удж кузя аддзысьлӧм бӧрын.
Торйӧн нин, сёрниыс муніс сы йылысь, кыдзи кутасны странаса субъектъяслы таво юклыны  федеральнӧй сьӧмкудйысь софинансирование условиеяс вылын субсидияясӧ грантъяс сетӧм могысь скӧт видзан семейнӧй фермаяс сӧвмӧдӧм вылӧ да том фермеръяслы отсалӧм вылӧ. Лӧсялана документъяссӧ вынсьӧдӧма Россия Федерацияса Веськӧдлан котырӧн [Россия Федерацияса Веськӧдлан котырлӧн 2015 во рака тӧлысь 14 лунся 435-р №-а да 436-р-№-а тшӧктӧмъяс - Пасйӧд].

Сідз, таво республикаса том фермеръяслы сетӧма нин 4,8 миллион шайт сьӧм, нӧшта 3,6 миллион шайт урчитӧма сетны скӧт видзан фермаяс сӧвмӧдӧм вылӧ. Но тӧд вылын кутӧмӧн, мый дінму сьӧмкудйын скӧт видзан семейнӧй фермеръяслы отсалӧм вылӧ софинансируйтан пайсӧ индӧма нин 15 миллион шайт мында [Софинансируйтан пайыс - 70% - Пасйӧд], Вячеслав Гайзер вӧзйис Николай Фёдоровлы видлавны ӧнія воын тайӧ туйвизь серти содтӧд сьӧмӧн отсӧг сетан позянлун йылысь. Видз-му овмӧсса министр ошкис вӧзйӧмсӧ да тшӧктіс аслас аппаратса службаяслы видлавны сетӧм вариантсӧ. 
